МАКЕДОНСКА  ДЕКЛАРАЦИЈА  "ДВИЖЕЊЕ  ЗА  ЗДРАВЈЕ"
        Декларацијата  "Движење  за  здравје"  ја  прикажува  нашата согласност  за  улогата  на  физичката/спортска  активност  во унапредување  на  здравјето, едукацијата, развојот и мирот во земјата.

       I. Mакедонската Декларација "Движење за здравје" се темели на: 

       а - Зедничката Резолуција "Физичка активност и здравје" усвоена во 1994 год., во Колоња, Германија од страна на Меѓународната Федерација по спортска медицина (FIMS) и Светската здравствена организација која беше упатена до владите на сите земји во светот. [FIMS/WHO:"Physical activity for health", Bulliten of the World Health Organization, 1995; 73 (2):135-136].
      б - Декларацијата усвоена на Iот  Конгрес за спорт и физичко воспитување на Република Македонија во 1997 год. (став 9).

       в - Маглингенската декларација  усвоена на Интернационалната конференција  за  спорт  и  развој  во  2003 год.
       II. Повод  за  донесување  на  Македонската  Декларација  "Движење за здравје" се следните факти: 

   Сознанието за растечкиот морбидитетен и морталитетен тренд на најчестите хронични незаразни болести (ХНБ) во Република Македонија. Меѓу нив водечка улога имаат кардиоваскуларните болести (КВБ) застапени со 56.4% во вкупниот морталитет во 2001 год., потоа малигните неоплазми, шеќерната болест, респираторните заболувања, болестите на коски и мускули и други. 

   Фактот дека заеднички фактори на ризик за појава на кључните ХНБ се: намаленото ниво на  физичка активност во комбинација со неправилната исхрана, како и пушењето упатува на промоција на физичката активност како дел од јавното здравство.

   Недоволно физички активниот начин на живот што е карактеристика на денешницата, како и податокот  дека  повеќе од 50% од адултаната популација во Република Македонија е недоволно физички активна за да ги постигне придобивките од редоното вежбање.

   Резултатите од истражувањата кои покажаа дека физичката/спортска активност можат да заменат многу лекови, меѓутоа ниту еден лек не може да биде замена за физичката активност во однос на истовремено постигнување на бројните позитивни здравствени ефекти. 

   Огромната економска придобивка од редовното вежбање, како на пример во САД каде финансиската заштеда годишно изнесува 500 $ по жител. 

   Според горе наведените факти, политичкото прифаќање на оваа Декларација ќе овозможи физичката активност да биде составен дел на живеење на секој граѓанин, од детството па се до староста, за мажите и жените, за здравите и болните.

   Редовната и дозирана физичка активност има непосредно и посредно влијание по здравјето на луѓето подобрувајќи го физичкото и ментално здравје. Помага во:
   -психо-физичкиот развој и функционалните способности на организмот и сестраниот развиток на коски и мускули;

   -спречување на појава на КВБ, шеќерната болест, некои видови на карциноми и развој на остеопорозата;

   -спречување на анксиозност и депресија;

   -лекување на емоционалните и други трауми кај луѓето во конфликтни ситуации, кризи и социјална тензија;

   -зголемување на самодовербата, самопочитувањето и самосвеста;

   -воспоставување на социјална интеграција на луѓето од различни религии, националности, раси, полова припадност, социјални слоеви, како и со различни здравствени ризици и оштетувања;

   -градење на социјално-економскиот развој на поединецот, група луѓе и општеството;

   -како дел од системот на образованитео во училиштата им помага на младите луѓе да ги подобрат способностите и нивниот квалитет на живеење.

       III. Помеѓу здравите облици на физички активности се вбројуваат:

   Движење при транспорт
   Тука се вбројуваат како за пример: пешачење при одење и враќање од работа, училиште, до пријатели наместо користење на моторно превозно сретство, потоа качување по скали наместо користење на лифт и слични активности  во  секојдневниот живот.

   Рекреативни активности

   Најчести рекреативни активности се: прошетка во природа, градинарство, чистење  на  снег и слични  други.

   Спортско - рекреативни  активности
   Тоа се: планинарење, пливање, брзо пешачење, танцување, фудбал, кошарка и други спортски игри (Пирамида за физичка активност и здравје, Симовска В., 2004).

   IV. Потреба за акција во Република Македонија 

   На основа на податоците за начинот на живеење на населението во земјата, високата преваленција на ХНБ и искуството на претходните сознанја за нивната поврзаност со бихејвиоралните ризик фактори, односно со навиките во однесувањето и начинот на живеење, на основа на актуелните демографските трендови, како и по примерот на добрата пракса во некои други држави, Министерството за здравство на Република Македонија во соработка со другите сектори и партнери треба да одлучи да развие и имплементира сеопфатна целосна национална програма и стратегија за зголемување на физичките активности со цел да го унапреди здравјето на населението.

   Промовирање на интегрирана, мултисекторска јавна политика и формулирање на релевантна легислатива е во доменот на работа на здравствениот сектор.

   Треба да се формира мултисекторска, интердисциплинарна програмска работна група која ќе ја изработи основната национална програма и стратегија за физичката  активност  и здравјето, покрај формираната работна група за одбележување на Светскиот ден "Движење за здравје", на 10 мај, секоја година.

   V. Кључни  заинтересирани  партнери:

   Да се вклучат следните заинтересирани партнери на национално, регионално и локално ниво на програми и стратегии: Агенцијата за млади и спорт со Министерството за образование и наука. 

   Во поширока коалиција да се вклучат: министреството за локална самоуправа, за култура, за транспорт и  врски, за животна средина и просторно планирање.

   Соработници се: работните организации, спортските федерации и клубови, развојните агенции, националните и локални медиуми, невладините организации, спонзорите и партнерствата,приватниот сектор (производители на спортска индустрија и храна) и учесници  во  различни  дисциплини.

   Неопходна е соработка со други релевантни програми на СЗО, СЗО Канцеларијата за врски во Македонија и регионалните центри.

   VI. Како заинтересирани партнери се подготвуваме за прикључување  кон  Европската  Унија, со искушение во препорачаните  насоки:

   1. Луѓето кои применуваат физичка активност со превентивна цел и како дел од секојдневниот начин на живеење се изложени на зголемен здравствен ризик. Поради можност за оштетување во тек на примена на физичката активност неопходно е да им се овозможи избор кон кој вид на активност безбедно би се приклучиле за што е одговорен здравствениот сектор. 

   2. Соодветен систем на здравствена заштита на лицата кои се бават со физички/спортски активности е дел од превентивната  здравствена заштита, а тоа е спортската  медицина. Специјализираниот спортско-медицински  здравствен  кадар  ја  обавува  оваа  задача  во постојната мрежа на спортско-медицински институции во Република Македонија.

   3. Неопходен е развиток на образовниот и научно-истражувачки сегмент на дејноста и воспоставување на единствена спортско-медицинска доктрина и потребата од формирање на катедра по спортска и рекреативна медицина на Медицинскиот факултет во Скопје согласно Европските курикулуми. 
Воедно, да се обезбеди национално базирана евиденција што ги содржи податоците за здравствените и социјално-економски придобивки од физичката акривност.

   4. Заложба на државата е да одговори на барањата на учесниците кон кој вид на физичка активност/спорт безбедно би се приклучиле со цел: постигнување на превентивни ефекти или како дел од секојдневното  живеење.

   5. Меѓусекторскиот пристап кои ги поврзува сите релевантни стратегии, програми и активности на локално, регионално и национално ниво едино овозможува најголеми можни ефекти од движењето за здравје.

   6. Националната  програма  и  стратегија "Движење за здравје" во Република Македонија мора да се темели на:

   -анализа за потребата и погодностите, 

   -да биде темелно обмислена, 

   -да биде имплементирана според изготвен 
    Нацрт - Акционен план
   -да има координиран и финансиран тек и

   -да има јасни и мерливи цели.

  10.05.2004,

  Скопје
   МАКЕДОНСКАТА ДЕКЛАРАЦИЈА "ДВИЖЕЊЕ ЗА ЗДРАВЈЕ" 

   едногласно беше усвоена и потпишана од:

1. Извршниот одбор на програмата "СИНДИ/Движење за здравје"

2. Заменик министерот за здравство на Република Македонија

3. Агенцијата за спорт и млади на Република Македонија

4. Здружението на специјалситите по спортска медицина при Македонското лекарско друштво и

5. Федерацијата на спортските педагози на Република Македонија

